«Финн-угор этнокультурнӧй парк» Коми Республикаса канму асшӧрлуна учреждение уджалӧ 2011 восянь. Учреждение учредитысьыс - Коми Республикаса культура, туризм да архив удж министерство. Буретш тайӧ кадсяньыс Этнокультурнӧй парк уджалӧ куим медшӧр нырвизьын: кыдзи туризм комплекс, Туристъяслы юӧр сетан дінму шӧрин да туроператор.
Этнопарклӧн медшӧр могыс – лоны подув учреждениеӧн, коді сӧвмӧдӧ пытшкӧсса туризм, лӧсьӧдӧ гӧсьтъяслы шойччанін, кӧні найӧс примитасны няньӧн-солӧн, кӧні найӧ вермасны нимкодясьны вӧр-ваӧн, интерактивнӧя тӧдмасьны финн-угор да яран войтырлӧн оланногӧн да культураӧн.
Финн-угор этнокультурнӧй парк лоӧ дінмулӧн сідз шусяна «визитнӧй карточкаӧн». Этнопаркын нуӧдӧны тӧдчана мероприятиеяс, ворсӧдӧны-гажӧдӧны челядьӧс, а сідзжӧ нуӧдӧны конференцияяс, форумъяс да симпозиумъяс. Быд во этнопаркӧ волӧ миян республикаысь, Россияса дінмуясысь да мукӧд странаысь 20 сюрсысь унджык гӧсьт.
Паркыс меститчӧ Ыб сиктса Сёрд местаын, республикаын экология боксянь сӧстӧм да зэв мича пельӧсын. Сійӧ кыскӧ ас дорас вӧрзьӧдлытӧм вӧр-васӧ да сӧстӧм сынӧдсӧ, сӧдз ю-тыяссӧ пыдди пуктысь да радейтысь йӧзӧс. Найӧ тані вермӧны шойччыны кӧть гожӧмын, кӧть тӧлын, позьӧ и шойччан лунъясӧ волыны семьяясӧн. Этнопаркӧ волысьяслы позьӧ кольны автомашинасӧ сувтӧданінӧ, овмӧдчыны туй морт керкаӧ, чӧсмасьны кафеын национальнӧй сёян-юанӧн, уджавны конгресс-холлын, аддзывны коми керка да овмӧс, изьваса чум, йӧра видзан ферма, ветлӧдлыны вӧрын тематическӧй ордымъяс кузя, видзӧдлыны ывла вылын выставкаяс да уна мукӧдтор. Тані челядьлы да верстьӧ йӧзлы нуӧдӧны обзорнӧй да тематическӧй экскурсияяс, петкӧдлӧны шоу-программаяс, вӧзйӧны пырӧдчыны прикладнӧй да интерактивнӧй мастер-классъясӧ. Ыджыд гажъяс дырйи, шуам, сёян-юанлы сиӧм “Шаньгафест” войтыркостса фестиваль, сынӧдті лэбалӧмлы сиӧм “Ловъя сынӧд” ставроссияса фестиваль да мукӧд гаж дырйи, этнопаркӧ луннас волӧ некымын сюрс морт.
Этнопаркын 2017 воын воссис Туристъяслы юӧр сетан Коми Республикаса шӧрин. Сыктывкарын, Карл Маркс улича вылын 229 №-а керкаын меститчӧ сылӧн фронт-офисыс (Печать керка, пыраніныс веськыдвылас). Тані тӧдмӧдасны путешествуйтӧм вылӧ местаясӧн, тӧдчана лоӧмторъясӧн да аслыспӧлӧс вӧр-ва объектъясӧн, сиктъясын гӧститан керкаясӧн. Тані жӧ позьӧ ньӧбны туръяс да экскурсионнӧй маршрутъяс. 
2017 восянь этнопарк выльмӧдіс Туристъяслы юӧр сетан Коми Республикаса портал. Портал юӧртӧ туристъяслы, кыдзи да кӧні позьӧ бура шойччыны Коми муын да этнопаркын, тӧдмӧдӧ нималанаторъясӧн, турмаршрутъясӧн, а сідзжӧ юӧртӧ, кыдзи позьӧ воӧдчыны сійӧ либӧ мӧд местаӧдз.
Тайӧ жӧ восянь этнопарк лоис пытшкӧсса да войтыркостса туризмын операторӧн (РТО 019790), кутіс дасьтыны да нуӧдны культураӧн, лоӧмторъясӧн, сёян-юан тӧдмӧдан, этническӧй, экологическӧй, паломническӧй, делӧвӧй, челядьлы, томуловлы да том йӧзлы сиӧм туръяс да экскурсияяс, а сідзжӧ шойччан лунся туризм. Кыдзи туроператор, этнопарк пырӧдчӧ федеральнӧй дінмукостса историко-культурнӧй да туризмлы сиӧм «Россиялӧн эзысь сикӧтш» проектӧ.
2018 воын ТурСтат аналитическӧй агентстволӧн юӧр серти Финн-угор этнопарк пырис Россияса 10 медбур этнопарк, этнография комплекс да музей лыдӧ, кодъяс меститчӧмаӧсь восьса енэж улын, да лоӧма на лыдын коймӧдӧн. 
